
శృంగారనైషధము











	తే.	
వరుణరాజున కిడినచామరమువోలెఁ

బొడవు మిగిలినపొందమ్మిపువ్వుఁబోలె

నిబిడనిద్రాభిముద్రితనేత్ర మైన

రాజహంసంబుఁ గాంచె నారాజసుతుఁడు.

	క.*	
కాంచనపక్షం బగురా

యంచం గనుఁగొని నృపాలుఁ డనురాగముతో

వంచించి పట్టుకొనియెద

నంచుఁ దలఁచె దైవఘటన కనుకూలముగాన్.

నలుడు హంసముం బట్టుకొనుట




	తే.	
వామనుం డైనకైటభవైరివిధము

నభినయించుక్రమంబున నధిపసుతుఁడు

నడిఁకి నడిఁకి యల్లల్లన నడిచి పట్టెఁ

బాణిపద్మద్వయంబునఁ బసిఁడియంచ.

	వ.	
ఇట్లు నిషధరాజుచేతం బట్టుపడి బిట్టు మేల్కాంచి యక్కాంచనహంసంబు కంచుగీసినతెఱుంగున నెలుంగించుచు నెగయ నుంకించుచుఁ జంచుపుటంబునం బాణిపల్లవంబులు గఱచుచుఁ జరణంబులు గింజుకొనుచు నఖంబుల నొత్తుచు నలుదిక్కులుం జూచుచు నెద్దియుం జేయునది లేక చీకాకుపడుచుండ నప్పాటవసంభ్రమసముత్పతత్పతగకులంబై కమలషండంబు గలగుండుపడియెఁ గూలంబులం గులాయంబుల నుండి పుండరీకవనలక్ష్మీచరణనూపురక్రేంకారంబుల ననుకరించుచుఁ గారండవబకగ్రౌంచరథాంగకోయష్టికాదులు విహాయసంబున కెగసి కూయం దొడంగె నప్పుడు.

		 ఈ పేజీలో చివరి మార్పు 24 ఆగస్టు 2020న 12:48కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

